
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Чашніцкі раён 

 

Тэрыторыя Чашніцкага раёна была поўнасцю акупіравана фашысцкімі захопнікамі 20 ліпеня 

1941 года, Чашнікі – 5 ліпеня. За гады вайны ў раёне спалены 187 вёсак, з іх 7 не адрадзілася. 

Гітлераўцы знішчылі каля 3500 чалавек, на прымусовую работу ў Германію было вывезена 1640 

жыхароў раёна.  

На тэрыторыі раёна вялі барацьбу з фашыстамі партызанскія брыгады 1-я Смаленская, 2-я 

Беларуская імя Панамарэнкі (2-га складу), 2-я імя Заслонава, Багушэўская (2-га складу), «Граза», 

М. П. Гудкова, імя А. Ф. Данукалава, Лёзненская, Сенненская, Чашніцкая «Дубава», Смаленскі 

партызанскі полк, асобны партызанскі атрад Ц. Я. Емаковіча. Тут дзейнічалі падпольныя райкамы 

КП(б)Б (15.09.1942–28.06.1944) і ЛКСМБ (01.08.1942–28.06.1944), Чашніцкае патрыятычнае 

падполле. 

Раён вызвалены войскамі 1-га Прыбалтыйскага і 3-га Беларускага франтоў у ходзе Віцебска-

Аршанскай наступальнай аперацыі (23–28.06.1944). У вызваленні ўдзельнічалі 357-я стралковая 

дывізія (генерал-маёр А. Г. Кудраўцаў) 1-га стралковага корпуса 43-й арміі 1-га Прыбалтыйскага 

фронту пры ўзаемадзеянні з 9-й гвардзейскай механізаванай брыгадай 3-га гвардзейскага 

механізаванага корпуса; Чашніцкая партызанская брыгада «Дубава» (камандзір Ф. Ф. Дуброўскі) і             

2-я партызанская брыгада імя Заслонава (камандзір В. П. Комлеў). Чашнікі вызвалены 27 чэрвеня 

1944 г. 

КАНЦЭНТРАВАНЫМ УДАРАМ 

 

Тры гады чакала Беларусь сваіх воінаў-вызваліцеляў. І ўсе тры гады беларусы разам з 

патрыётамі многіх нацыянальнасцей неслі акупантам смерць ва ўсенароднай партызанскай вайне. 

Наступіў доўгачаканы час. 23 чэрвеня воіны чатырох франтоў пайшлі на рашучы штурм 

нямецка-фашысцкіх пазіцый у Беларусі: пачалася гіганцкая аперацыя «Баграціён». 

На напрамку Орша – Сянно – Чашнікі наступаў разам з іншымі злучэннямі 3-і Сталінградскі 

гвардзейскі механізаваны корпус пад камандаваннем гвардыі генерал-лейтэнанта В. Т. Обухава. 

Корпус прайшоў слаўны баявы шлях. Ён асабліва вызначыўся ў баях па акружэнню і знішчэнню арміі 

Паўлюса ў раёне Сталінграда, за што быў удастоены ганаровага звання «Сталінградскі». 

І вось у цёплыя, сонечныя чэрвеньскія дні праслаўленыя гвардзейцы корпуса ішлі вызваляць 

Беларусь. 

Уведзены ў прарыў паміж Оршай і Віцебскам корпус, за першы дзень магутным ударам 

вызваліў Сянно. А 25 чэрвеня воіны корпуса прыйшлі на тэрыторыю нашага раёна. 

26 чэрвеня гвардзейцы 9-ай і 7-ай механізаваных брыгад, пераадольваючы заслоны ворага, 

пачалі вызваленне нашага раёна. Хутка былі заняты Тоўпіна, Красналукі. Асабліва жорсткія баі 

разгарэліся на подступах да Чашнік. 7-я механізаваная брыгада, пад камандаваннем Героя 

Савецкага Саюза гвардыі генерал-маёра Міхаіла Іосіфавіча Радыёнава ў нялёгкім баі авалодала 

вёскамі Пачаевічы і Дуброва, выйшла на фланг ворагу. Тут, як і ў баях за вёску Плаўнік, вызначыліся 

воіны 2-га мотастралковага батальёна пад камандаваннем гвардыі маёра Ф. А. Алабышава і 

камандзіра танкавай роты гвардыі старшага лейтэнанта І. М. Філоненкі. У гэтым баі ён геройскі 

загінуў. 

Перарэзаўшы чыгунку, брыгада па загаду камандавання рушыла на Лепель. 

А з боку Бачэйкава акупантаў гналі стралковыя часці і злучэнні 43-ай арміі Трэцяга 

Беларускага фронту. 

Наступіў час поўнага вызвалення раёна. Перадавыя падраздзяленні 357-ай стралковай 

дывізіі 26 чэрвеня ўзнялі чырвоны сцяг над Чашнікамі, а разам з райцэнтрам была вызвалена ўся 

тэрыторыя раёна. 

У баях за вызваленне раёна аддалі сваё жыццё многія савецкія воіны. Яны пахаваны на 

чашніцкай зямлі, іх імёны будуць жыць у вяках у памяці ўдзячных людзей. Сярод тых, для каго 

чашніцкая зямля стала месцам вечнага пакою, старшы лейтэнант І. М. Філоненка, гвардыі сержант 

С. І. Клімаў, гвардыі старшы лейтэнант Ю. І. Громаў і многія іншыя… 

Ніколі не згасне ў памяці пакаленняў подзвіг воінаў-вызваліцеляў, ім удзячны людзі сёння, 

будуць удзячны праз стагоддзі. 

         М. Парфяновіч 

  

 


